МӘҖИТ ГАФУРИ

ШАТЛЫК ШИГЫРЕ

Әй, каләм! Шатлык белән караңны түк! 
Тәбрик итеп милләтемә язам мәктүп1: 

Һәр җәһәттән хөрриятләр2 ачылганга, 
Бу көндә хәсрәтемнән шатлыгым күп.
Шатланып бу эшләргә, афәрин! дип, 
Милләтне шатлык белән кылам тәбрик. 
Күңелемнән бар кайгылар бары китте: 
Анадан яңа туган балалар тик.
Хөррият заманнары ачылганга, 
Ошбу көндә гает3 булды барча җанга, 
Тәбрик итеп милләтемә язам шигырь: 
Фикеребез бер-берсенә кушылганга...
Хөррият кояшлары туды бу көн, 
Парә-парә булган калеп4 булды бөтен... 
Зольмәт5 китеп, урынына тулды нурлар, 
Безләргә кадер киче булды бу «төн».
Бу көн кебек шатлык көннәр булыр сирәк, 
Бу көннең кадерене белмәк кирәк. 
Кулыбыздан богау, зынҗыр алынганда, 
Кузгалыек, әфәнделәр, без тизрәк!..
Алынды авырлыклар кулыбыздан, 
Манигъ6 юк бара торган юлыбызда, 
Хөррият заманнары каплап алды 
Алдан, арттан һәм уң илә сулыбыздан.
Бер алла ярдәм бирсен эшебезгә, 
Тәрәккый7 фикере керсен эчебезгә, 
Бөйлә форсат8 безгә гаять сирәк килер, 
Дүрт кул белән ябышаек эшебезгә.
Дәртебезгә ошбу көндә булды чара, 
Бүген булды залимнарның йөзе кара. 
Бу эш өчен аваз белән тәбрик итеп, 
Шигырь язам Габделмәҗит мин бичара

СҮЗЛЕК:

Мәктүп — хат.
Һәр җәһәттән хөрриятләр— төрле яктан иркенлекләр.
Гает — бәйрәм.
Парә-парә булган калеп — кисәкләнгән күңел.
Зольмәт — изү, җәбер.
Манигъ — киртә, тоткарлык.
Тәрәккый—алга китү  (прогрессив). 
Бөйлә форсат — мондый вакыт.
